
Ibu OKU gigih kayuh basikal 
cari rezeki untuk anak

Nur Rahimah bergantung kepada basikal 
untuk mencari rezeki dengan menghantar 
makanan di sekitar Kajang dan Bangi.

KAJANG - Kehilangan basikal hampir me-

mutuskan punca rezeki seorang ibu tunggal 

orang kurang upaya (OKU) yang bergantung 

pada kenderaan itu untuk menghantar 

makanan di sekitar Kajang dan Bangi.

Menurut Lembaga Zakat Selangor (LZS) 

Daerah Hulu Langat, Nur Rahimah Alia sudah 

hampir lapan tahun bergelar ibu tunggal dan 

terus mengayuh basikal bagi mencari na� ah 

untuk keluarganya.

"Kalau nampak Nur Rahimah mengayuh 

di jalan raya, mungkin kita cuma nampak 

seorang penghantar makanan.

"Tapi di sebalik setiap kayuhan itu, ada 

seorang ibu yang sedang mencari rezeki 

untuk anaknya," menurut LZS menerusi per-

kongsian di Facebook pada Selasa.

LZS memaklumkan, Nur Rahimah yang 

merupakan OKU fi zikal tidak mempunyai 

motosikal atau kereta dan hanya memiliki 

basikal yang menjadi teman kerjanya untuk 

mencari rezeki.

"Lebih menyentuh hati, anaknya juga 

adalah OKU dan memerlukan perhatian ser-

ta sokongan berterusan," jelas kenyataan itu.

Menurut LZS, basikal yang digunakan 

Nur Rahimah untuk mencari rezeki itu juga 

pernah hilang.

"Bagi Nur Rahimah, ia bukan sekadar 

basikal yang hilang, tetapi ia adalah sumber 

pendapatan," menurut LZS.

Bagaimanapun, kesukaran itu mendapat 

perhatian Tenaga Nasional Berhad (TNB) 

yang kemudian menyumbangkan sebuah 

basikal baharu kepada Nur Rahimah bagi 

membolehkannya kembali bekerja.

Dalam pada itu, LZS berkata, bantuan 

turut disalurkan kepada keluarga berkenaan 

bagi membantu memenuhi keperluan ke-

luarga dan pendidikan anaknya sejak 2020.

